
L-ERBATAX-IL PARLAMENT






KUMITAT PERMANENTI GĦALL-ISTANDARDS FIL-ĦAJJA PUBBLIKA






Laqgħa Nru 11
Il-Ħamis, 7 ta’ Novembru 2024






Il-Kumitat iltaqa' fil-Parlament, il-Belt Valletta, fis-1.04 p.m.


MINUTI

Il-Minuti tal-Laqgħa Nru 10, li saret fit-8 ta’ Lulju 2024 ġew ikkonfermati. 

L-ISPEAKER (Onor. Anġlu Farruguia): Għall-fini ta’ records ninforma lill-Kumitat li għaddejt lill-Membri rapporti dwar investigazzjoni mill-Kummissarju għall-Istandards fil-Ħajja Pubblika. F’kull każ ir-rapport ġie meqjus bħala magħluq u sussegwentement ippubblikat mill-Uffiċċju tal-Kummissarju. Dawn huma s-segwenti:

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/059 datat 22 ta’ Lulju 202 4 dwar ilment dwar Ħatriet abbużivi ta’ qraba ta’ ministri.

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/056 datat 26 ta’ Lulju 2024 dwar ilment dwar Diskussjoni ma’ membru tal-ġudikatura dwar l-għoti ta’ sentenzi mingħajr ma ġiet segwita proċedura formali.

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/058 datat 30 ta’ Awwissu 2024 dwar ilment dwar Ħruġ ta’ stqarrija uffiċjali li tinkludi kontenut ta’ natura partiġjana, u

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/051 datat 24 ta’ Ottubru 2024 dwar ilment dwar Użu indebitu ta’ fondi pubbliċi sabiex tingħata pubbliċità lill-Ministru Miriam Dalli.


RAPPORT DWAR INVESTIGAZZJONI MILL-KUMMISSARJU GĦALL-ISTANDARDS FIL-ĦAJJA PUBBLIKA (KAŻ K/042) 

L-ISPEAKER: Niġu għar-rapport dwar investigazzjoni mill-Kummissarju għall-Istandards fil-Ħajja Pubblika (Każ K/042). Ir-rapport li għandna quddiemna huwa dwar favuritiżmu jew abbuż ta’ poter fl-ingaġġ tas-Sa Amanda Muscat fil-Ministeru għat-Turiżmu u sussegwentement fil-Ministeru għal Għawdex. Infakkar li dan ir-rapport għadu ma ġiex ippubblikat. Hawn qbil li mmorru għall-pubblikazzjoni? (Onor. Membri: Iva) Hawn qbil li dan ir-rapport għandu jsir pubbliku:

Rapport dwar Investigazzjoni mill-Kummissarju għall-Istandards fil-Ħajja Pubblika bir-referenza K/042 datat 23 ta’ Ottubru 2024 dwar ilment dwar Favuritiżmu jew abbuż ta’ poter fl-ingaġġ tas-Sa Amanda Muscat fil-Ministeru għat-Turiżmu u sussegwentement fil-Ministeru għal Għawdex.

Rimarki? L-Onor. Ryan Callus.

ONOR. RYAN CALLUS: Sur President, nixtieq nagħmel kumment żgħir. Dan ir-rapport ilu għandna ftit aktar minn ġimagħtejn. 

L-ISPEAKER: Ir-rapport ħareġ fit-23 ta’ Ottubru 2024. 

ONOR. RYAN CALLUS: Sur President, jidhrilna li din is-sitwazzjoni m’għandhiex terġa’ tirrepeti ruħha. Bħalma taf, bħala Oppożizzjoni offrejna diversi drabi biex niltaqgħu ħalli dan ir-rapport jiġi ppubblikat. Kif rajna, kulma kien hemm bżonn kienu ftit minuti. Jidhrilna li l-fatt li dan ir-rapport inżamm milli jiġi ppubblikat għax dan il-Kumitat baqa’ ma ltaqax, minkejja n-numru ta’ drabi li offrejna li niltaqgħu, hija sitwazzjoni li m’għandhiex  tirrepeti ruħha f’ġieħ l-interess u l-ispeditezza tat-trasparenza ta’ dan il-Parlament. 

L-ISPEAKER: Aktar rimarki? Il-Ministru Jonathan Attard. 

ONOR. JONATHAN ATTARD (Ministru għall-Ġustizzja u r-Riforma tas-Settur tal-Kostruzzjoni): Sur President, jekk tippermettili, il-proċedura ġiet osservata kif dejjem sar. Min-naħa tal-Gvern qatt ma kellna oġġezzjoni li niltaqgħu u li jiġu ppubblikati r-rapporti, però jibqa’ l-fatt li l-laqgħa tissejjaħ u jkun hemm qbil bejn il-partijiet dwar id-data ta’ meta din issir. Naċċerta lil kulħadd li filwaqt li nifhem li l-Onor. Ryan Callus ried li l-Kumitat jiltaqa’ b’urġenza, dawn kienu jiem impenjattivi ħafna għal kull Membru tal-Gvern fi żmien meta f’dan il-Parlament sar l-eżerċizzju importantissimu tal-Baġit. 

L-ISPEAKER: Min-naħa tiegħi rajt dan ir-rapport u studjajtu sew. Nissuġġerixxi li fil-laqgħa li jmiss niddiskutu jekk għandniex nadottaw dan ir-rapport jew le mingħajr il-ħtieġa li nisimgħu lill-Kummissarju għall-Istandards fil-Ħajja Pubblika. 

ONOR. JONATHAN ATTARD: Sur President, biex nifhem sew, qed tissuġġerixxi li fil-laqgħa li jmiss niddiskutu l-approvazzjoni jew le tiegħu? 

L-ISPEAKER: Iva. 

ONOR. JONATHAN ATTARD: Min-naħa tal-Gvern m’għandniex oġġezzjoni. 

ONOR. RYAN CALLUS: Bħala Oppożizzjoni qed naqblu wkoll. 

L-ISPEAKER: Qed nagħmel dan is-suġġeriment għax ir-rapport huwa dettaljat. Aktar ’il quddiem tiġi indikata data għal din il-laqgħa. 

ONOR. MARK ANTHONY SAMMUT: Sur President, nissuġġerixxi li nsibu data mil-lum stess kif qegħdin ilkoll hawn. 

L-ISPEAKER: Onor. Mark Anthony Sammut, ħalli nlestu x-xogħol li għandu l-Kumitat fuq l-aġenda tal-lum l-ewwel. 

Ngħaddu għar-rapport li jmiss.


RAPPORT DWAR INVESTIGAZZJONI MILL-KUMMISSARJU GĦALL-ISTANDARDS FIL-ĦAJJA PUBBLIKA (KAŻ K/052) – KONT.

L-ISPEAKER: Bħala Kumitat stedinna lill-Kummissarju għall-Istandards fil-Ħajja Pubblika biex iwieġeb għall-mistoqsijiet. It-traskrizzjoni tal-laqgħa tqassmet lill-Membri fit-30 ta’ Lulju, 2024. Issa wasalna biex niddeċiedu jekk ir-rapport għandux jiġi approvat jew le. Rimarki? L-Onor. Ryan Callus. 

ONOR. RYAN CALLUS: Sur President, bħala Oppożizzjoni għandna numru ta’ mistoqsijiet u nixtiequ nsejħu lill-Prim Ministru jidher quddiem dan il-Kumitat. 

L-ISPEAKER: Il-Prim Ministru? 

ONOR. RYAN CALLUS: Iva, għax il-Prim Ministru huwa l-persuna soġġetta għal dan l-ilment li sar lill-Uffiċċju tal-Kummissarju għall-Istandards fil-Ħajja Pubblika biex inkunu nistgħu nistaqsuh numru ta’ mistoqsijiet relatati ma’ dan l-ilment. 

ONOR. JONATHAN ATTARD: Sur President, biex nirregolaw il-pożizzjoni tagħna, f’kontest ieħor fejn kellna ilment fil-konfront tal-Onor. Michael Farrugia riċentement f’din il-leġiżlatura, l-Onor. Farrugia stess talab li jitla’ jixhed, apparti li tlabnieh aħna, u ma kienx hemm aċċettazzjoni li jitla’ jixhed. 

L-ISPEAKER: Il-proċedura hija li meta jiġi adottat rapport, il-persuna indikata fir-rapport għandha dritt li jew tiġi f’seduta jew tikteb lill-Kumitat. Fil-fatt, fil-każ tal-Onor. Michael Farrugia, hu kien kiteb lill-Kumitat. 

ONOR. JONATHAN ATTARD: Però l-Onor. Michael Farrugia kien kiteb wara li ġie adottat ir-rapport. 

L-ISPEAKER: Iva, hekk hu. 

ONOR. JONATHAN ATTARD: L-Onor. Michael Farrugia kien talab li jitla’ jixhed u ma kienx ingħata dan iċ-ċans. 

L-ISPEAKER: Min-naħa tiegħi rrid nidħol aktar fiha. Ġeneralment, il-proċedura hija li meta jiġi adottat ir-rapport, il-persuna li tkun qed tiġi indirizzata għandha dritt jew tagħmel ir-rappreżentazzjoni tagħha, bħalma kellna fil-każ tal-Onor. Rosianne Cutajar u oħrajn, jew inkella …

ONOR. MARK ANTHONY SAMMUT: Sur President, naħseb li rridu nagħmlu distinzjoni bejn il-persuna soġġetta għall-ilment li tiġi jew tikteb lill-Kumitat biex tiddefendi jew tispjega l-pożizzjoni tagħha u l-proċedura fejn il-Kumitat iħoss li jrid ikompli l-investigazzjoni oltre minn dak li jkun ħareġ fir-rapport u allura jkun jista’ jistieden …

ONOR. JONATHAN ATTARD: Bħala Gvern inħossu li l-ebda investigazzjoni m’għandha tipprolunga fuq dan il-każ. Dan il-każ ġie diskuss anke fil-preżenza tal-Kummissarju għall-Istandards fil-Ħajja Pubblika. Il-pożizzjoni tiegħi kienet ċarissima anke vis-à-vis il-ħtieġa li nerġgħu nħarsu lejn il-linji gwida li mhumiex jirrispekkjaw l-obbligu tagħna li ninformaw b’mod adegwat lill-pubbliku inġenerali. Fil-fehma tiegħi, issa spiċċajna f’sitwazzjoni mill-aktar redikola u repetittiva li l-Membri tal-Eżekuttiv ma jistgħux lanqas jikkomunikaw il-ħidma tagħhom b’mod effettiv biex nonoraw l-istess provvediment fil-Kodiċi tal-Etika li għandna. Jien inħoss li dan il-każ huwa eżawrit. 

L-ISPEAKER: Bħala Kumitat konna ftehemna li nisimgħu lill-Kummissarju għall-Istandards fil-Ħajja Pubblika, isiru l-mistoqsijiet u mbagħad niddeċiedu jekk napprovawx ir-rapport jew le. 

ONOR. MARK ANTHONY SAMMUT: Sur President, jekk trid li mmorru għall-vot fuq ir-rapport, m’għandniex diffikultà dwar dan. Però fuq dak li qal il-Ministru nixtieq nagħmel xi osservazzjonijiet. L-ewwel nett, il-Kummissarju għall-Istandards fil-Ħajja Pubblika kien ċar fuq dan il-video speċifiku li qed nikkonsidraw fir-rapport. Hawn se nikkwota x’qal mit-traskrizzjoni: 

“Jien ngħidilkom il-verità stħajjiltha tip ta’ propaganda li ssir fi żmien elezzjoni.”.

Jiġifieri dan ma kienx video informattiv. (Interruzzjonijiet) 

L-ISPEAKER: Jekk jogħġobkom. Kompli, Onor. Mark Anthony Sammut. 

ONOR. MARK ANTHONY SAMMUT: It-tieni, qed nerġgħu nirreferu għal-linji gwida meta l-Kummissarju għall-Istandards fil-Ħajja Pubblika kien ċar. Il-mistoqsija li saritlu kienet speċifika: 

“Li kieku l-linji gwida lanqas biss inkitbu jew jeżistu, tista’ tgħid li xorta kont tmur għall-konklużjoni li l-filmat, minkejja l-eżistenza o meno tal-linji gwida, iwassal għall-ksur tal-paragrafi tal-Kodiċi tal-Etika?” 

U l-Kummissarju għall-Istandards fil-Ħajja Pubblika qal ċar u tond: 

“Ejjew ngħidu li ma jeżistix il-kodiċi u lanqas il-linji gwida u hemm il-liġi waħedha, ir-rapport ma straħx fuq il-linji gwida.” 

Ikompli: 

“These guidelines, kif jgħid anke l-artikolu, do not cover all situations. Ebda liġi ma tkopri kollox.”. 

Hawn qed jagħmilha b’mod ċar – u qed jerġa’ jgħidha anke fl-aħħar meta reġa’ ġie mistoqsi l-istess ħaġa u xi ħadd hawnhekk ipprova jagħtih konklużjoni oħra – u jerġa’ jgħid li l-linji gwida f’dan ir-rapport huma kważi irrelevanti għax ma straħx fuqhom. Il-Kummissarju wieġeb hekk: 

“Hekk hu. Nerġa’ ngħidlu, setgħu lanqas biss jeżistu l-linji gwida għax il-konklużjoni tal-ksur tal-etika kienet tkun l-istess.” 

U jerġa’ jgħid: “Hekk hu”. Allura, f’dan il-każ, m’għandniex l-iskuża, jekk nistgħu nsejħulha skuża, li l-linji gwida mhumiex parti mil-liġi, għax bihom jew mingħajrhom hemm ksur tal-Kodiċi tal-Etika. 

L-ISPEAKER: Ħalli nieħu r-rimarki kollha. 

ONOR. JONATHAN ATTARD: Irridu nkunu daqsxejn fattwali mar-rapport tal-Kummissarju għall-Istandards. L-istess Kummissarju għall-Istandards f’paragrafu 12, qal hekk: 

“Dan l-Uffiċċju deherlu li l-ilment għandu jiġi kkonsidrat ukoll fid-dawl ta’ dawn id-dispożizzjonijiet tal-linji gwida.”.

Jiġifieri altru minn sitwazzjoni li l-linji gwida ġew skartati fil-konsiderazzjoni ta’ dan ir-rapport. Apparti l-fatt li kellna sitwazzjoni f’dan il-Kumitat, mhux kif kompost illum imma fil-passat, li inti, Sur President, ġustament tlabt li jiġu formulizzati ċerti linji gwida, kif sar, biex ikun hemm aktar kjarezza fl-interpretazzjoni, allura llum qed ngħidu li l-linji gwida saru litteralment għalxejn? Għax hu qed jgħid li qed inġibu skuża biex ma jiġux applikati. Aħseb u ara li tiskarta l-linji gwida kif qed jissuġġerixxi hu. 

ONOR. MARK ANTHONY SAMMUT: Le, skont ir-rapport bihom u mingħajrhom xorta. 

L-ISPEAKER: L-argument għamiltu. Is-Segretarju Parlamentari Andy Ellul. 

ONOR. ANDY ELLUL: Sur President, mill-mistoqsijiet li għamilt fil-laqgħa preċedenti lill-Kummissarju għall-Istandards, il-Prim Imħallef Emeritu, ħareġ ċar li l-Kodiċi tal-Etika qegħdin jiġu interpretati skont dawn il-linji gwida, tant li anke f’paragrafu 13 u f’paragrafu 12 li semma l-Ministru, jagħmel referenza għalihom. Pereżempju, paragrafu 13 jgħid: 

“Id-dispożizzjoni li ġejja tal-istess linji gwida hija wkoll relevanti”. 

U jikkwotaha. Jiġifieri, bir-rispett kollu, dak li qed jgħid il-kollega, ma jagħmel l-ebda sens legali. 

L-ISPEAKER: It-traskrizzjoni kulħadd qraha, jiġifieri hija eżawrita. L-Onor. Callus, l-aħħar kumment. 

ONOR. RYAN CALLUS: Fil-konsiderazzjoni tiegħu, il-Kummissarju jgħid hekk: 

“Din il-konklużjoni ma tirrikjedix referenza lejn il-linji gwida.”. 

Jiġifieri qed jagħmilha ċara li l-konklużjoni tiegħu mhux qed torbot fuq il-linji gwida. 

It-tieni, kellna diskussjoni ad aeternum f’dan il-Kumitat dwar linji gwida u liġi u mhux liġi. Irrid infakkar li kemm-il darba wrejna d-dispożizzjoni tagħna li dawn isiru liġi, imma llum intom qegħdin fil-Gvern u hija responsabbiltà tagħkom li dawn isiru liġi. Jiddispjaċina li wara dawn il-ġimgħat kollha li għaddew, anzi xhur biex ma ngħidx snin, minn mindu dan il-punt ġie sorvolat f’dan il-Kumitat, il-Gvern għadu ma ħax l-azzjoni u d-deċiżjoni biex dawn isiru liġi. Però, in ogni caso, f’dan il-każ li għandna llum, il-Kummissarju qed jagħmilha ċara li ma rrikjediex referenza għal-linji gwida meta wasal għall-konklużjoni. 

L-ISPEAKER: Ħadt il-kummenti kollha. Jien irrid insib il-biċċa meta kien hawn l-Imħallef Emeritu, Joseph Azzopardi, u jien ukoll għamiltlu xi domandi fejn staqsejtu jekk il-linji gwida għandhomx ikunu inklużi fil-liġi? U hu qalli: Hekk hu. Għedtlu: Inti tifhimni. U nikkwota: 

“Ovvjament, mhux se ngħid lilek għax inti kont ġudikant u meta tiġi għas-sanzjoni …”,

u qalli: 

“Dik f’idejkom. Qed nirreferi għal xi ħaġa li hija rari. Meta tiġi għas-sanzjoni taħt l-artikolu 28, u ma tistax tapplika s-sanzjoni mingħajr artikolu 28, trid tkun ikkonfortat li l-Kumitat se jddeċiedi u mhux inti.”. 

Hu ma jiddeċidix, imma jibgħat ir-rapport. Hu qalli: Dik hija l-mansjoni tiegħek. Jien qrajtha kollha t-traskrizzjoni u fhimt dak li qed tgħid inti, Onor. Mark Anthony Sammut, li interpretaha hekk. Jien xorta rrid ngħid li min-naħa tiegħi diġà hemm diversi deċiżjonijiet u hemm diversi motivazzjoni dwar il-vot meta jittieħed fin-nuqqas ta’ dawn il-linji gwida, anke korrispondenza li l-Prim Imħallef Emeritu stess kiteb dirett lili għal darba, darbtejn, u jiena għal darba darbtejn, anke tlieta, għamilt dak li qed tosserva inti, anke fid-diskors tiegħi tas-Sette Giugno, li diġà għaddew sitt xhur. Allura l-pożizzjoni tiegħi hija waħda legali fis-sens li appena tapplika sanzjoni fejn m’intix ikkonfortat bil-liġi, ovvjament inti ultra vires. Il-pożizzjoni tiegħi hi - u naqbel miegħek, Onor. Sammut - li min-naħa tal-Kummissarju l-interpretazzjoni hija tiegħu, imma ma jistax jiddeċiedi hu għax il-Kumitat irid ikun ikkonfortat bil-liġi. Se nressaq il-mistoqsija.

Il-mistoqsija hija l-adozzjoni tar-rapport tal-Kummissarju għall-Istandards fil-Ħajja Pubblika dwar il-każ K/042. Dawk favur? (Onor. Membri: Aye) Dawk kontra? (Onor. Membri: No)




VOTAZZJONI NRU 3

	Favur: 2

	Kontra: 2

	L-Onor.
	L-Onor.

	Ryan Callus
	Jonathan Attard

	Mark Anthony Sammut
	Andy Ellul



L-ISPEAKER: Ladarba l-voti ġew indaqs, jien nagħmel referenza għall-motivazzjoni tal-vot deċiżiv tiegħi dettaljat b’referenza għall-Każ 41 li huwa motivazzjoni ta’ aktar minn 13-il faċċata fuq ir-raġunijiet li tajt, li ladarba mhumiex parti mill-appendiċi tal-Liġi tal-Kummissarju għall-Istandards meta ġie stabbilit, allura mhux għax ma naqbilx - anzi naqbel perfettament li għandhom jiġu applikati -  imma ladarba m’iniex ikkonfortat bil-liġi, se nivvota kontra. Il-każ huwa deċiż. 

Ir‑rapport bir‑referenza K/042 ma ġiex adottat.


XOGĦOL IEĦOR

RAPPORT DWAR INVESTIGAZZJONI MILL-KUMMISSARJU GĦALL-ISTANDARDS FIL-ĦAJJA PUBBLIKA (KAŻ K/058)

L-ISPEAKER: Ninforma lill-Kumitat illi dwar ir-rapport bir-referenza K/058, minkejja li r-rapport ġie mgħoddi biss għall-informazzjoni tal-Membri peress illi l-każ ġie meqjus bħala magħluq mill-Kummissarju għall-Istandards fil-Ħajja Pubblika, qiegħed inressaq lill-Kumitat korrispondenza li għaddiet bejn l-Onor. Karol Aquilina u l-istess Kummissarju dwar dan il-każ, u dan fuq talba li kienet saret mill-Onor. Ryan Callus. Se nqassam lill-Membri:

Ittra mill‑Onor. Karol Aquilina lill‑Kummissarju għall‑Istandards fil‑Ħajja Pubblika datata 3 ta’ Settembru 2024 dwar Rapport dwar Investigazzjoni mill‑Kummissarju għall‑Istandards fil‑Ħajja Pubblika bir‑referenza K/058 datat 30 ta’ Awwissu 2024 dwar ilment dwar Ħruġ ta’ stqarrija uffiċjali li tinkludi kontenut ta’ natura partiġġjana; u

Risposta mill‑Kummissarju għall‑Istandards fil‑Ħajja Pubblika għall‑ittra tal‑Onor. Karol Aquilina datata 5 ta’ Settembru 2024.

Nifhem li dwar dan kien hemm talba minnkom biex dan ir-rapport jiġi diskuss fid-dawl ta’ din il-korrispondenza għax jidhirli li kien hemm xi żvilupp. 

Fis-1.28 p.m. il-Kumitat ġie sospiż u rriżuma fis-1.29 p.m. 

L-ISPEAKER: L-Onor. Mark Anthony Sammut. 

ONOR. MARK ANTHONY SAMMUT: Sur President, fid-dawl tal-fatt li l-Kummissarju, meta għalaq ir-rapport, kien sab ħtija, imma minħabba nuqqas ta’ gravità kien għalqu wara l-apoloġija tal-Ministru, naħseb li l-kjarifika li għamel fl-ittra f’dan il-każ hija suffiċjenti u l-każ jista’ jiġi meqjus li huwa eżawrit. 

L-ISPEAKER: Grazzi. Ressaqtha għad-diskussjoni għax kien hemm korrispondenza tagħkom biex niddiskutuha. Hekk ġiet eżawrita wkoll. 

Nirringrazzjakom. Il-laqgħa hija aġġornata għal nhar il-Ħamis, 21 ta’ Novembru 2024, fl-4.00 p.m.

Fis‑1.30 p.m. il‑Kumitat aġġorna għall-Ħamis, 21 ta’ Novembru 2024, fl-4.00 p.m.

